
8 Marsi shënon 102 vjetorin e Ditës ndërkombëtare të gruas, një mundësi e 

rëndësishme për të vështruar prapa mbi të arriturat e rëndësishme të grave në 

shekullin e kaluar në nivel global. Në fillim, kjo ditë nderonte lëvizjen për të 

drejtat e grave, përfshirë mbrojtjen e të drejtës për të votuar dhe për të kryer 

funksione publike, si dhe për t’i dhënë fund diskriminimit të gruas në vendin e 

punës. Sot, kjo ditë shënohet si mundësi për të reflektuar mbi progresin, për të ftuar 

në ndryshime, dhe për të kremtuar aktet e guximshme dhe vendosshmërinë e grave 

që kanë bërë ndryshime në komunitetet dhe në shtetet e tyre.  

 

Sot në Uashington, sekretari i shtetit Kerry do të jetë nikoqir i ceremonisë së këtij 

viti për ndarjen e Çmimit ndërkombëtar për gra të guximshme, që do të 

organizohet për herë të shtatë e ku do të merr pjesë edhe zonja e parë Michelle 

Obama. Çmimi ndërkombëtar i sekretarit të shtetit për gra të guximshme iu ndahet 

grave nga i tërë globi të cilat kanë treguar guxim të jashtëzakonshëm dhe lidership 

në mbrojtjen e të drejtave të grave dhe fuqizimin e tyre, shpesh herë në rrezik të 

madh personal. Nëntë fitueset e këtij viti janë nga Afganistani, Siria, India, Tibeti, 

Hondurasi, Rusia, Nigeria, Somalia dhe Vietnami. Ato janë gazetare, punëtore 

akademike, avokate, aktiviste për të drejtat qytetare dhe – në një rast – ushtare. Ato 

janë nëna, bija, bashkëshorte dhe motra, dhe secila prej tyre, një ditë i thanë vetes, 

“Jo, mjaft më! Nëse dua që gjërat të ndryshojnë, duhet të bëj diçka.” Edhe përskaj 

barës së madhe të varfërisë, diskriminimit dhe dhunës, këto nëntë gra, si shumë të 

tjera në tërë botën, luftojnë kundër korrupsionit dhe padrejtësisë dhe për të drejtat e 

njeriut, për qeverisje të mirë dhe për mundësi ekonomike. Ato janë agjente të 

ndryshimeve, duke bërë betejë jo vetëm për të drejtat e grave dhe vajzave, por edhe 

për komunitetet e tyre, vendet e tyre dhe botën që i rrethon.     

Njëra nga këto gra është Ta Phong Tan, një bllogere që u arrestua për shkak se ka 

postuar në internet ese dhe analiza për korrupsion zyrtar, si dhe lajme që 

konsiderohen të ndaluara nga autoritetet restriktive të Vietnamit. Në vitin 2011, ajo 

u arrestua dhe u dënua me dhjetë vite burg. Një fituese tjetër e këtij çmimi, Razan 

Zeitunah, është një siriane 34 vjeçare që u detyrua të fshihet pasi qeveria siriane e 

kishte akuzuar se ishte agjente e huaj. Znj. Zeitunah kishte raportuar në internet 

dhe për mediat e huaja për krimet ndaj civilëve. Ajo vazhdon të bëjë të njejtën gjë 



edhe sot dhe është një nga zërat më të dalluar të revolucionit sirian. Historitë e 

shtatë grave të tjera janë po aq inspiruese. 

Këto nëntë gra na inspirojnë, edhe pse shumica prej nesh asnjëherë nuk do të 

ballafaqohen me sfidat dhe rreziqet që ato përjetojnë çdo ditë. Si bashkëshort i një 

gruaje të fuqishme dhe profesioniste të pavarur dhe si baba i tre vajzave të 

talentuara, të cilat po ndërtojnë karrierën dhe po ndjekin ëndërrat e tyre personale, 

shoh qartë progresin që gratë kanë arritur në shoqëri. Por e di që edhe përkrah këtij 

progresi, në botë akoma ekzistojnë pabarazi të mëdha gjinore. Potenciali i grave 

për të kontribuar në prosperitetin dhe zhvillimin ekonomik, në progresin social, në 

paqe dhe në qeverisjen e mirë është akoma i pashfrytëzuar në shumë vende. Dhuna 

në bazë të përkatësisë gjinore akoma vazhdon të shkatërrojë jetët e vajzave dhe 

grave, të familjeve dhe komuniteteve të tëra duke rrëmbyer nga bota talentin që i 

duhet me aq urgjencë.  

Nëse dëshirojmë të ndërtojmë një botë më paqësore, më përparimtare dhe më të 

drejtë, ne nuk mund të lëmë gjysmën e popullatës prapa. Ne nuk mundemi që në 

mënyrë të suksesshme të zgjidhim sfidat me të cilat ballafaqohemi në fushën e 

sigurisë, arsimit, ekonomisë, zhvillimit dhe të tjera nëse gratë nuk janë të përfshira 

në çdo nivel të shoqërisë. Kjo është po aq e vërtetë për Maqedoninë sa është për 

Shtetet e Bashkuara dhe për shtetet tjera në tërë botën.  

Këtu në Maqedoni, dëshmitë e kontributeve të vlefshme që gratë bëjnë janë të 

dukshme çdo ditë. Unë kam patur mundësinë që të udhëtoj nëpër këtë vend të 

mrekullueshëm dhe të takoj gra nga të gjitha sferat e jetës – gra inspiruese që i janë 

përkushtuar përmirësimit të sistemit arsimor, të shërbimeve mjekësore dhe 

mjekësisë preventive për gra, luftës kundër dhunës në familje, avansimit të lirisë së 

mediave dhe të gjyqësorit, dhe zgjërimit të mundësive për biznes. Këto janë gra të 

guximshme që çdo ditë përpiqen të bëjnë këtë vend më të mirë për të gjithë 

qytetarët e Maqedonisë. Shumë shpesh, janë gratë e këtij vendi ato që kanë treguar 

rrugën e pajtimit dhe të një demokracie më të fuqishme, më të sigurtë dhe më 

përparimtare.  

SHBA-të zotohen për fuqizimin e gruas, jo vetëm për shkak se kjo është gjëja e 

duhur, por gjithashtu sepse kjo është gjë e mençur. Kur gratë arrijnë progres, edhe 

shtetet arrijnë progres. Thënë thjeshtë, ne kemi nevojë për talentin, përvojën, dhe 

lidershipin e grave. Andaj, shpresoj që do të na bashkangjiteni mua dhe 

bashkëshortes time Meri Jo-së në kremtimin e kontributeve të grave nga e gjithë 

bota dhe nga Maqedonia. Ato po bëjnë ndryshime. Ato po ndryshojnë botën për të 

mirë, dhe të gjithë ne – pavarësisht gjinisë – ua kemi për borxh mirënjohjen dhe 



angazhimin tonë të vazhdueshëm që të jemi me ato në ballafaqimin e sfidave që 

akoma ekzistojnë për të gjithë ne.  


